
Na osnovu člana 13. Zakona o principima lokalne samouprave u Federaciji BiH („Službene novine 
Federacije  BiH“ br.: 49/06 i 51/09) i člana 19.stav (1), alineja 4. Statuta Općine Novo Sarajevo („Službene 
novine Kantona Sarajevo“ br.: 5/20 - Prečišćeni tekst i 20/20 - Ispravka), Općinsko vijeće Novo Sarajevo, 
na sjednici održanoj dana  _________, donijelo je    

          -  NACRT  -  

ODLUKE 
O PODIZANJU SPOMENIKA ŠEHIDIMA I POGINULIM BRANIOCIMA ODBRAMBENO-

OSLOBODILAČKOG RATA 1992.-1995. GODINE 
 
 

Član 1. 
(Predmet Odluke) 

(1) Ovom Odlukom utvrđuje se izgradnja i postavljanje (u daljem tekstu: podizanje) spomenika na 
površinama javne namjene na teritoriji općine Novo Sarajevo, kojim se odaje počast šehidima i 
poginulim braniocima odbrambeno-oslobodilačkog rata 1992.-1995. godine. 

(2) Spomenici iz stava (1) ovog člana mogu biti u vidu skulpture, biste, spomen – kompleksa, odnosno 
obilježja, spomen česme, spomen ploče i fontane, a koji su svojim sadržajem, estetskim izgledom i 
funkcionalnošću namijenjeni očuvanju historije i kulture sjećanja na događaje i ličnosti odbrambeno-
oslobodilačkog rata 1992.-1995. godine, odnosno predstavljaju sadržaj i kulturu memorijalnog 
karaktera. 
 

Član 2. 
(Spomenici) 

 
Na teritoriji općine Novo Sarajevo pristupa se podizanju spomenika, kako slijedi: 

a) Centralni spomenik šehidima i poginulim braniocima općine Novo Sarajevo; 
b) Memorijalni spomenik Brdo Hrasno; 
c) Spomenik Vinku Šamarlić; 
d) Spomenik Fadili Odžaković – Žutoj; 
e) Spomenik Fadilu Đozo; 
f) Fontana Dževadu Begić – Džildi; 
g) Spomen ploča šehidu Nusretu Daut; 
h) Spomen ploča za šehide Hasanović Teufika i Pilav Irfana. 

 
 

Član 3. 
(Nosioci aktivnosti) 

(1) Općina Novo Sarajevo će poduzeti sve aktivnosti neophodne za realizaciju i podizanje spomenika iz 
člana 2.stav (1) tačke a) i b) ove Odluke. 

(2) JU “Memorijalni centar Sarajevo” će poduzeti sve aktivnosti neophodne za realizaciju i podizanje 
spomenika iz člana 2. stav (1) tačke c), d) i e) ove Odluke. 

 



Član 4. 
(Finansiranje) 

Finansiranje spomenika iz člana 2. ove Odluke snosit će Općina Novo Sarajevo. 
 

Član 5. 
(Stupanje na snagu) 

Ova Odluka stupa na snagu osmog dana od dana objavljivanja u “Službenim novinama Kantona Sarajevo”. 
 
 
 

     PREDSJEDAVAJUĆI 
OPĆINSKOG VIJEĆA NOVO SARAJEVO 

Broj: 
Sarajevo,                        Mr.sci. Edison Pavlović 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



O B R A Z L O Ž E NJ E 
 
I PRAVNI OSNOV 

Pravni osnov za donošenje Nacrta Odluke o podizanju spomenika šehidima i poginulim braniocima 
odbrambeno-oslobodilačkog rata 1992-1995. godine, sadržan je u članu 13. Zakona o principima lokalne 
samouprave u Federaciji BiH („Službene novine Federacije  BiH“ br.: 49/06 i 51/09) i člana 19.stav (1), 
alineja 4. Statuta Općine Novo Sarajevo („Službene novine Kantona Sarajevo“ br.: 5/20 - Prečišćeni tekst 
i 20/20 - Ispravka). 
 
II RAZLOZI ZA DONOŠENJE 

Poštujući ranije podnesene inicijative udruženja, Općinska načelnica je pripremila Nacrt Odluke o 
podizanju spomenika šehidima i poginulim braniocima odbrambeno-oslobodilačkog rata 1992.-1995. 
godine. 
Nacrtom Odluke o podizanju spomenika šehidima i poginulim braniocima odbrambeno-oslobodilačkog rata 
1992-1995. godine, utvrđeno je podizanje spomenika za koje su već poduzete prethodne radnje za podizanje 
istih, te novi spomenici za koje su podnesene inicijative političkih subjekata i građana. 
 
Spomeničko rješenje za Centralni spomenik predstavlja historijsku i moralnu važnost Oružanih snaga 
Republike Bosne i Hercegovine. Lokacija Spomenika je, u skladu sa Zaključkom Općinskog vijeća Novo 
Sarajevo broj: 02OV-37-994/22 od 01.02.2022. godine, između objekta Općine Novo Sarajevo i poslovnog 
objekta „Robot“. Izrađeni su projektni zadatak, idejni koncept i idejni projekat, pribavljena urbanistička 
saglasnost i saglasnosti komunalnih preduzeća. Potpisan je ugovor sa projektantom i revidentom 
izvedbenog projekta. U toku je izrada investiciono-tehničke dokumentacije izvedbenog projekta za 
izgradnju Centralnog spomenika. U 2025. godini planirano je ishodovanje građevinske dozvole, za dva 
projekta (Centralni spomenik ispred Općine i uslovljeni cjevovod u ulici Vilsonovo šetalište), te provođenje 
procedure javne nabavke za izbor izvođača radova za izgradnju uslovljenog cjevovoda i za izgradnju 
Centralnog spomenika, nakon pribavljene građevinske dozvole. Izgradnja Centralnog spomenika šehidima 
i poginulim braniocima općine Novo Sarajevo je planirana u 2026. godini. 
 
Memorijalni spomenik Brdo Hrasno namjenjen je šehidima i poginulim braniocima sa područja Brda 
Hrasno. Inicijativa je podnesena  od strane boračkog udruženja, upućena na razmatranje Komisiji za 
statusna pitanja boraca Općinskog vijeća Novo Sarajevo. Izrađen je idejni projekat projektantske 
kuća ,,Ideogram" d.o.o. Sarajevo. Predložena lokacija objekta je pored MZ Hrasno brdo. Spomenik 
podliježe obavezi pribavljanja urbanističke saglasnosti i odobrenja za izgradnju. 
 
Spomenik Vinku Šamarlić, borcu Specijalne jedinice Ministarstva unutrašnjih poslova Bosne i Hercegovine 
– Odred Bosna, koji, iako je dobio saglasnost vojnih vlasti da se umjesto borbi na prvim linijama odbrane 
Sarajeva posveti pripremama za Olimpijske igre 1992. godine u Barseloni, odlučuje ostati sa saborcima. 
Poginuo je 9. juna 1992. godine u odbrani Sarajeva, u naselju Hrasno Brdo. Posthumno je odlikovan i 
"Zlatnom policijskom zvijezdom", "Medaljom za hrabrost" i "Ordenom zlatnog grba sa mačevima". 
Lokacija Spomenika je pored MZ Hrasno brdo. U toku je javna nabavka za podizanje Spomenika, a nosilac 
aktivnosti je JU “Memorijalni centar Sarajevo”. 
 
Spomenik Fadili Odžaković – Žutoj, heroini odbrambeno – oslobodilačkog rata, pripadnici Prve 
motorizovane brigade, koja je u borbi za kotu Orlić na Žuči, kada su vojnici VRS-a ispred sebe vodili živi 
štit sastavljen od zarobljenih bošnjačkih civila iz logora smrti u Vogošći, teško ranjena, a dva dana kasnije 



poginula od posljedica ranjavanja. Fadila Odžaković - Žuta bila je jedna od prvih boraca na liniji odbrane 
Sarajeva. Posthumno je odlikovana ratnim priznanjem “Zlatni ljiljan” i dobitnik je, također posthumno, 
“Ordenom za hrabrost”. Predložena lokacija je na mjestu ranjavanja na brdu Orlić u rejonu brda Žuč. 
Spomenik je planiran da se podigne u 2026. godini. Nosilac aktivnosti je JU “Memorijalni centar Sarajevo”. 
 
Spomenik Đozo Fadilu, Fontana Dževadu Begić – Džildi i Spomen ploča šehidu Nusretu Daut uvrštena po 
inicijativama Općinskih vijećnika, a koji je predlagač, Općinska načelnica na 4. redovnoj Sjednici 
Općinskog vijeća Novo Sarajevo, prihvatila da se kao prijedlog uvrsti u Nacrt Odluke. 
 
Podnesena je inicijativa Udruženja  ,,BOSNAE-ZELENE BERETKE“ za obilježavanje mjesta pogibije dva 
pripadnika Armije Republike Bosne i Hercegovine, Pilav Irfana i Hasanović Teufika. Inicijativa je upućena 
na razmatranje Komisiji za statusna pitanja boraca Općinskog vijeća Novo Sarajevo koja je podržala 
inicijativu Udruženja,,BOSNAE-ZELENE BERETKE“ i donijela Zaključak broj: 02OV-01-1-5231/24 od 
29.05.2024. godine kojim je dala saglasnost da se postavi Spomen ploča za šehide Hasanović Teufika i 
Pilav Irfana. Prethodni načelnik Općine Novo Sarajevo, je također dao svoju saglasnost za postavljanje 
Spomen ploče. Lokacija Spomen ploče je u blizini mjesta pogibije na spoju ulica Vilsonovo šetalište i mosta 
Topal Osman paše. Nosilac aktivnosti je JU “Memorijalni centar Sarajevo”. Postavljanje ploče je planirano 
u 2025. godini. 
 
III OBRAZLOŽENJE PREDLOŽENIH RJEŠENJA 

Članom 1. definisan je predmet Odluke. 
Članom 2. pobrojani su svi spomenici za koje su podnesene inicijative za podizanje spomenika od strane 
udruženja, političkih subjekata i građana. 
Članom 3. definisani su nosioci aktivnosti na podizanju spomenika. 
Članom 4. je određeno je finansiranje podizanja spomenika. 
Članom 5. definisano je stupanje na snagu. 
 
IV FINANSIJSKA SREDSTVA  

Sredstva u svrhu  podizanja spomenika od značaja za Općinu Novo Sarajevo, planiraju se u budžetu Općine. 
Budžetom Općine Novo Sarajevo za 2025. godinu na ekonomskom kodu 821200, fond 03, obezbjeđena su 
sredstva u visini od 1.400.000,00 KM za izgradnju Centralnog spomenika šehidima i poginulim braniocima, 
te namjenska sredstva Ministarstva za boračka pitanja KS za izgradnju Centralnog spomenika šehidima i 
poginulim braniocima Općine Novo Sarajevo u visini od 100.000,00 KM.  
Budžetom Općine Novo Sarajevo za 2025. godinu na ekonomskom kodu 821200, fond 03, obezbjeđena su 
sredstva u visini od  100.000,00 KM za izgradnju spomen ploča i obilježja. Iz budžeta Općine Novo 
Sarajevo za 2024. godinu, izdvojena su sredstva za postavljanje Spomen ploče za šehide Hasanović Teufika 
i Pilav Irfana, kao i sredstva za investiciono tehničku dokumentaciju Spomenika Vinku Šamarlić.  
Budžetom Općine Novo Sarajevo za 2025. godinu na ekonomskom kodu 614100 predviđena su sredstva 
za izgradnju Spomenika Vinku Šamarlić u visini od 60.000,00KM. Potrebno je da se Budžetom Općine 
Novo Sarajevo za 2026. godinu planiraju dodatna sredstva za Spomenik Fadili Odžaković – Žutoj i za 
Memorijalni spomenik Brdo Hrasno. 
 

 

                                                                                                




